
Luis Bonino - Psikoterapeuta 

«Gizonak emakumea kontrolatu nahi du eta horretarako egiten ditu erasoak» 


Emakumeen aurkako indarkeria kasuetan gizonen egitekoa aztertu du Luis Boninok; gizonei begira dago, bere hitzetan eurak baitira emakumeak kontrolatu nahi dituztenak eta egoera iraultzen lagundu behar dutenak. 

UNAI ZUBELDIA - DONOSTIA 

Psikoterapeuta da Luis Bonino (Buenos Aires, Argentina, 1946), gizonezkoetan, maskulinitatean eta genero harremanetan aditua. Argentinan jaio bazen ere, 1989tik Madrilen du lantokia eta bizitokia. Gizonezkoei buruzko Madrilgo ikerketa zentroko zuzendaria da. Atzo Donostian izan zen, Gipuzkoako Diputazioak antolatutako Gizonak genero indarkeriaren aurrean jardunaldietan. 
Emakumeen aurkako indarkeria. Gizona erasotzailea, emakumea erasoa jasaten duena. Hala izaten da gehienetan. Hala ere, gizonak ahaztuta, emakumeez hitz egiten da sarri. Zergatik? 

Emakumeek jasaten dituzte erasoak eta horiez hitz egiteko joera dago gizartean. Poliziak ere emakumeak babesteko egiten du lan, baina gizonak ez dira aipatzen. Desagerrarazi egiten ditugu. Erasoa jasan duena eta lekua aipatzen dira, baina erasoa nork egiten duen ez. Oraindik gizonak ez dira erruduntzat hartzen. 
Baina arazoa gizonena ere bada... 

Noski. Arazoari bere izena jarri behar zaio, ez zaio beldurrik izan behar. Gizonen indarkeria da, eta eurek ere arazoa konpontzen lagundu behar dute. Ez tratu txarrak ematen dituztenek, noski, horiek ia inoiz ez baitute halakorik onartzen. Baina aurrerakoiak eta berdintasunaren eta justiziaren aldekoak direla esaten duten gizonek lagundu beharko lukete. 

Lagundu beharko lukete, baina arazoaren aurrean gizonen ehuneko handi bat oraindik isilik dago. 

Gizonen %10ek modu bateko edo besteko tratu txarrak ematen dituzte, eta %3 soilik aritzen dira emakumeen aldeko borrokan. Horrek zer esan nahi du? Gizonen %87 isilik daudela. Horien artean auskalo zenbat dauden erasoen aurka, emakumeen eskubideen alde... Baina egia bakarra hori da: gizonen %87 isilik daude. 

Eta horiek nola mugiarazi daitezke? 

Gizartean arazoa plazaratzen denean, ziurrenik gizonak ere hasiko dira sentsibilizatzen. Gizonek homofobiaz hitz egiten dute, gerraz ere bai, eta horien kontrako borrokan sartzen dira asko. Emakumeen aurkako indarkeriaren kasuan zergatik ez? Emakumeen aurkako erasoez hitz egitean, hilketez hitz egiten da, eta gainerako eraso guztiak ahaztu egiten dira; hori da daukagun arazoa. Eguna joan, eguna etorri tratu txar psikologikorik ez dagoela dirudi, sexismo kasurik ere ez... 
Noski, eta hilketak tratu txarren ondorio izan daitezke, baina tratu txarrak ez dira hilketak soilik. 

Hori da. Jendeak, oraindik, ukabilkadatik gorako ekintzak hartzen ditu tratu txartzat. Gainerako guztia, bultzada bat esaterako, ez da aintzat hartzen. Baina alderantziz izango balitz, emakumea izango balitz gizonari bultza egiten diona, emakumea erasotzailetzat hartuko genuke. Dudarik gabe, gainera. Gizarteak barneratuta dauka emakumeek zintzoak izan behar dutela. Gizonek, ordea, nolabait, gaiztoagoak, erasotzaileagoak izateko eskubidea daukate. Hori gogorra da. 
Haserrea, gorrotoa... Horiek izan ohi dira sarritan erasotzeko aitzakiak. Baina haserre hori, gorroto hori kontrolatzerik badago? 

Gaizki ulertu bat egoten da gehienetan. Izan ere, indarkeria psikologikoa da gehien erabiltzen dena. Indarkeria psikologikoak ez dauka zerikusirik kontrol ezarekin. Gizon batek emazteari urdanga, emagaldua edo putakumea deitzen dionean egoeraren kontrola galdu duen seinale da. Kontrola galtze horrek haserretzen du. Emozio arazo bat da. Galdutako kontrol hori berreskuratu egin nahi du, eta horretarako gizonak duen estrategia da indarkeria. Emakumearen burua hustea da helburua, ezer ez duela balio sinistaraztea, modu horretan kontrola gizonarena baita. Buru-jate horrek eraginda, emakume asko zirkulu horretatik atera ezinik daude. 
Argi dago, beraz, indarkeria ez dela ukabilkadara edo jotzera mugatzen. 

Ez, ez. Baina ezta bikotearen etxebizitzara ere. Emakumearen aurkako indarkeria askoz ere zabalagoa da. Lantokiko indarkeria, kaleko sexu erasoak... Horietaz oraindik ez da nahikoa hitz egiten. Gainera, erasotzailea zenbat eta ospetsuagoa edo entzutetsuagoa izan, zigorrik eza orduan eta handiagoa da. Lantoki bateko nagusiak edo alderdi politiko bateko buruak emazteari tratu txarrak ematen dizkiola jakinez gero, kasu horietan zailagoa da neurriak hartzea, ondorioak ere larriagoak baitira. 
Baina gizon erasotzaileak gaixo daude? Erotuta? 

Hobe bai horrela egongo balira. Maskulinitatearen fundamentalistarik handienak dira tratu txar larrienak ematen dituztenak. Tradizioz gizonezkoen ezaugarri kaltegarrienak hartzen dituzte aintzat. Baina ezin da hitz egin gaixoez edo eroez. Emakumea kontrolatu nahi dute eta horretarako egiten dituzte erasoak. 
Arazoari aurre egiteko gizonen parte-hartzea ezinbestekoa dela aipatu duzu, baina erasoak egin dituzten gizonek ezer onartzen ez badute... 

Tratamenduren baten bila joaten diren gizonak epaileen aginduz edo emazteek banatzea eskatu dietelako joaten dira. Horietako batzuk irits daitezke erasoak uztera, baina askok euren pentsaerari eusten diete: 'Nola egingo du nire emazteak nik nahi ez dudana?', galdetzen dute. Askorentzat ohitura bihurtzen da kontrola. Hori da arazoa. 

Gizonak eta adin jakin batetik aurrerakoak izan dira, orain arte, erasotzaileak. Orain, ordea, geroz eta gazte gehiagok egiten dituzte erasoak. 

Izugarria da. Frantzian, esaterako, azterketa batek erakutsi du Paris inguruko auzoetan, pobreziak eraginda, gazteek bandalismoa darabiltela euren maskulinitatea erakusteko. Lanean ezin dute halakorik egin eta kalean egiten dute. Auzo horietan emakumeen bortxaketa kasuak ere asko ugaritu dira. Ezintasun batek eraginda, emakumeei eskubideak ukatzen dizkiete. Egoera horri aurre egiteko, gazteen heziketa oso garrantzitsua da, une honetan gizarteak erasoak toleratu egiten baititu. 'Zerbaitegatik egingo zuen', 'berak ere errua izango zuen'... Gizarteak gizonen errua desbideratu egiten du, eta heziketa ezinbestekoa da hori zuzentzeko. 
Gizonak genero indarkeriaren aurrean izenburua dute jardunaldi hauek. Baina gaur ere gizon gutxi etorri dira hitzaldira... 

Ehun emakume eta hiru gizon zeuden lekuetan egon naiz, eta hemen gizonak %15 inguru ziren. Galdera asko, gainera, gizonek egin dituzte. Hori lortu behar dugu. Izan ere, hori da beste arazo bat, emakumeen aurkako indarkeriaz emakumeek hitz egiten dutela eta gizonak isilik geratzen direla. 
Nola da posible gizonek emazteei tratu txarrak eman eta ezer pasatuko ez balitz bezala bizitzen jarraitzea? 

Hori da bi aurpegidun gizonen ezaugarrietako bat. Gizon batzuk jendearen aurrean ere dominatzaileak dira, baina beste behin ere garbi eduki behar da indarkeriaren helburua emakumea kontrolpean izatea dela. Gizon horiek jendearen artean emazterik gabe badaude, itxura oneko gizonak, perfektuak, zintzoak izango dira; baina emaztearekin badaude, hor jada kontrolatzen saiatzen dira. Emaztea berea da. Arazoaren barru-barruan matxismoa dago, emaztearekiko kontrola. 
Emakumeak eta gizartea aldatzen ari dira, baina gizonak neurri berean aldatzen ari al dira? 

Inola ere ez. Etxeko giroan gizonak gutxi ari dira aldatzen. Geroz eta bikote gehiago banantzen dira emakumeek eskatuta. Jada ez gaituzte jasaten. Ez dute nahi trogloditarik ondoan. Arazoa hori da: emakume askorentzat horrelako gizon bat ondoan edukitzea baino egokiagoa da bakarrik egotea. Baina bakarrik egotea oso gogorra da. 

